
Radha Varnamala Stutih

રાધાવર્ણમાલાસ્તુતિઃ

શ્રીકૃષ્ણ ઉવાચ -

વશગાપિ મહાદેવી યદિ નાતિપ્રસીદતિ ।
તતસ્તાં સ્તોતુમારબ્ધવાનહં પ્રેમગદ્ગદઃ॥ ૧॥
શબ્દબ્રહ્મમયીં વંશીં  મૂર્છયન્ સ્વરસમ્પદા ।
તતો વ્યક્તોઽવ્યક્તરૂપો નાદઃ સપ્તવિધોઽભવત્॥ ૨॥
નિષાદર્ષભગાન્ધારષડ્જમધ્યમધૈવતાઃ (દૈવતાઃ)
પઞ્ચમશ્ચેતિ તૈર્નાદૈઃ રાગાઃ સમભવંશ્ચ ષટ્ ॥ ૩॥
એકૈકસ્યાનુગામિન્યો રાગિન્યઃ ષટ્ ષડુજ્જ્વલાઃ ।
તથા તાલગણાશ્ચૈવ ત્રયો ગ્રામાસ્તથૈવ ચ॥ ૪॥
તારાદ્યાશ્ચ ત્રયશ્ચૈવ મૂર્ચ્છનાસ્ત્વેકવિંશતિઃ   । (તાલાદ્યાશ્ચ)
તતો ભગવતી દેવી ગાયત્રી ત્રિપદાઽભવત્॥ ૫॥
તતોઽપિ વેદાશ્ચત્વારઃ શ્રુતયશ્ચ તતઃ પરાઃ । (દેવાશ્ચ)
તતોઽપિ દેહજૈર્દેવૈઃ સસ્ત્રીકૈઃ સૂક્ષ્મમૂર્તિભિઃ  ॥ ૬॥
સ્વરૈ રાગૈ રાગિનીભિસ્તાલૈર્ગ્રામૈસ્તથૈવ ચ ।
તારાદ્યૈર્નાદભેદૈશ્ચ મૂર્ચ્છનાભિઃ સમન્તતઃ॥ ૭॥
ગાયત્ર્યા ચ(શ્ચ) મહાદેવ્યા વેદૈશ્ચ શ્રુતિભિઃ સહ । (દેવૈશ્ચ)
પ્રસાદનાર્થં તસ્યા વૈ સ્વયમેવાહમવ્યયઃ॥ ૮॥
સર્વદેવસ્તુતઃ સર્વદેવતાહૃદયેશ્વરઃ ।
અસ્તુ વૈશ્લક્ષયા વાચાભવિષ્યદ્ ગુણનામભિઃ॥ ૯॥ (આન્તરં સૂક્ષ્મયા વાચા)

અથ વર્ણમાલા ।
ૐઅનાદિરૂપે ચિચ્છક્તિજ્ઞાનાનન્દપ્રદાયિની(નિ) । (અનાદિરૂપ વિત્ભક્તિ)

આદિદેવાર્ચિતે   નિત્યે રાધિકે શરણં ભવ॥ ૧૦॥

રાધાવર્ણમાલાસ્તુતિઃ

ઇન્દુકોટિસમાનાસ્યે ઇન્દીવરદલેક્ષણે ।
ઈશ્વરીશાનજનનિ રાધિકે ત્વં ભજસ્વ મામ્॥ ૧૧॥ (રાધિકા)

ઉજ્જ્વલે ઉજ્જ્વલરસપ્રિયે પરમદુર્લભે ।
ઊર્ધ્વાઽધોવ્યાપિનીચારુતનુશ્રોજિતમન્મથે॥ ૧૨॥ (તરુઃશ્રી)

ઋતુષટ્કસુખામોદયુક્તાઙ્ગેઽનઙ્ગવર્ધિનિ     । (ઋતુષટ્કે)
ઋક્ષમાલાધરે ધીરે રાધિકે ત્વં ભજસ્વ મામ્॥ ૧૩॥ (રૂક્ષમાલા)

એકાનેકસ્વરૂપાસિ નિત્યાનન્દસ્વરૂપિણી ।
ઓઙ્કારાનન્દહૃદયે રાધે કિં  મામુપેક્ષસે॥ ૧૪॥ (એકારાનન્દ)

ઓમિત્યેકાક્ષરાકારે ક્ષરાક્ષરપરાપરે ।
ઓઙ્કારધ્વનિસમ્ભૂતાઽઽનન્દરૂપે નિરામયે॥ ૧૫॥
બિન્દુરૂપે નિરાલમ્બે પરબ્રહ્મસ્વરૂપિણિ ।
અભિનિષ્ઠાન(અપ્યધિષ્ઠાન)રૂપાયૈ શબ્દાતીતે નમોઽસ્તુ તે॥ ૧૬॥
કમલે કાલિકે કાન્તે કુટિલકુન્તલે  વરે । (કલે કુટિલકુણ્ડલે )
કામપ્રદે કામિનિ ત્વં કામુકં કિઙ્કરં કુરુ॥ ૧૭॥ (કપ્રદે કામિની, કામુકાઙ્કઙ્કરં કુરુ)

ખરાંશુકોટિસઙ્કાશે ખઞ્જરીટવિલોચને ।
ખલે (તુ) રમખલીકારે ખેલસ્વ ખગવાહને॥ ૧૮॥ (ખલોઽનન્તમખનીકારે, ભગવાહને)

ગલન્મદગજગ્રામગમને ગણનાયિકે । (ગદન્મદ)
ગગનાબ્જગતે ગીતે ગચ્છ માં ગરુણ્ડધ્વજમ્॥ ૧૯॥
ધર્મ બિન્દુશોભિતાસ્યે ઘૂર્ણમાનાક્ષિઘૂર્ઘુરે ।
ઘનસારેણ ઘટિતે ઘ્રાણાગ્રગજમૌક્તિકે ॥ ૨૦॥
ચારુચન્દન ચર્ચાઙ્ગે  ચરાચરવિચારિણિ । (ચાર્વઙ્ગે )
ચકોરાક્ષિ ચઞ્ચલાભે માં કિં  ચકર્થચઞ્ચલમ્॥ ૨૧॥
છન્દાંસિ છદ્મમાનુષ્યા છટયા છાદિતાનિ તે ।
છદપ્રિયે છોટિકયા છવિશાન્તિનિભા ભવ॥ ૨૨॥ (છવિશાલિનિભા)

જગજ્જનનિ જન્તૂનાં જીવાતો જન્મવર્જિતે   । (જીવાતે)
જલજાસ્યે જલેશાનિ માં જાનીહિ જનપ્રિયે॥ ૨૩॥ (જન્મના ચ જલે)

ઝટિતિ જ્ઞાનવિદિતે ઝઞ્ઝાઝર્ઝરરૂપિણિ ।
ઝિણ્ટીકુસુમસંશોભા પરાભાવિનિ મામવ॥ ૨૪॥

ટં ટં ટમિતિ ટઙ્કારિ ઘણ્ટોલ્લાસિતમાનસે । (ઝઙ્કારિ)
ટલસ્થલધારસ્ટાલે ત્રાહિ માં શરણાગતમ્॥ ૨૫॥ (ટલસ્થલાધારસ્થાને)

ઠદ્વયાનન્દસઙ્કાશે ચકોરપ્રિયકારિણિ । (ઠકુરપ્રિય)
ઠકારાક્ષરરૂપે ત્વં ત્રાહિ માં કામમોહિતમ્॥ ૨૬॥
(ચકારા, પાહિ)
ડિં  ડિં  ડિં  ડિમડાઙ્કારિ વેણુવાદવિનોદિનિ । (ડિં  ડિમં તદાકારિ, વેણુવાદ્યવિ)
વિનોદય ડકારાખ્યે સ્મરેણ ચિરદુઃખિતમ્॥ ૨૭॥
ઢક્કારાદ્યાનન્દિચિત્તે ઢુણ્ઢિનાથાર્ચિતાઙ્ઘ્રિકે     । (ઢકારા વ)
ઢકારવર્ણરૂપે ત્વમાત્માનમુપઢૌકય॥ ૨૮॥ (ઢક્કારવં તુ રૂપત્વ)

તરુણી તરુણાનન્દ તાપિની તનુરૂપતઃ । (તરણી તરણાનન્દં, તરુરૂપતઃ)
તપસ્વિનાં તપોગમ્યે તત્ત્વં તારિણિ તારય॥ ૨૯॥
સ્થિરાનન્દે સ્થિરપ્રજ્ઞે સ્થિરપ્રેમરસપ્રદે ।
સ્થિરસર્વેશ્વરૂપે ત્વમસ્થિરં માં સ્થિરં કુરુ॥ ૩૦॥ (સર્વસ્વરૂપે)

દેવાધિદેવતામૌલૌ દીવ્યન્તી દિવિદીપિકા ।
દયામયિ દકારાખ્યે દૂનં નૂનં દયસ્વ મામ્॥ ૩૧॥
ધન્યે ધર્મપ્રિયે ધીરે ધર્માધર્મવિવર્જિતે   ।
ધરાધરધરોદ્ધારધુરીણે ધર માઽધુના॥ ૩૨॥
નિત્યાનિત્યે નિરાલમ્બે નિત્યાનન્દલતોન્નતે । (નતે જને)
નમસ્તે નર્તને નીલનયને નયશાલિનિ॥ ૩૩॥
પરબ્રહ્મસ્વરૂપાઽસિ પરમાનન્દવન્દિતે ।
પાથોજપુલિનપ્રીતે પુનીહિ પથિકં પ્રિયે॥ ૩૪॥
ફુલ્લામ્ભોજાતવદને ફલરૂપિણિ ફેત્કૃતે ।
ફલત્કપાલફલકે ફલિનં ત્વં કુરુષ્વ મામ્॥ ૩૫॥
બ્રહ્મજ્યોતિર્બ્રતે વાલે વરુણાલયવાસિનિ । (ચરણા)
વરે ચરય માં બીરે વચનામૃતવર્ષિણિ  ॥ ૩૬॥ (વરં વરય)

ભાવાનન્દે ભવાનન્દે ભાવાભાવવિવર્જિતે   ।
ભવભાવિનિ ભાવાનાં ભવનં ભૂતિભાવિનિ॥ ૩૭॥ (ભૃતિ)

મન્દમન્દસ્મિતે મુગ્ધે મધુરાક્ષરમોદિતે ।
માદ્યન્તી મકરન્દેન માલામયિ મતામયિ॥ ૩૮॥
યજ્ઞાલયે યજ્ઞરૂપા યોગિનાં યોગમૂર્તિકા   ।
યતિનાં યત્તસો(પો) લભ્યા યાયામિ શરણં હિ તામ્॥ ૩૯॥
રમ્યે રક્તક્ષણે રાધે રાધિકે રમણીરમે ।
રામે મનોરમે રત્નમાલે રમમયા સમમ્॥ ૪૦॥
રેફસ્તુ સર્વમન્ત્રાણામાધાર કથ્યતે બુધૈઃ ।
તસ્યાધાનસ્વરૂપેયં તેન રાધેતિ સાધ્યતે॥ ૪૧॥ (તસ્માન્નૈવ સ્વ, બાધ્યેતિ)

રેફસ્તુ વહ્નિરાખ્યાતો યજ્ઞે વહ્નિઃ પ્રતિષ્ઠિતાઃ ।
દેવાઃ પ્રતિષ્ઠિતા યજ્ઞે તતો વર્ષં તદૌદનમ્॥ ૪૨॥
તતસ્તુ સર્વભૂતાનિ નાનાવર્ણાકૃતીનિ ચ । (તદસ્તુ)
સર્વં તદાધીયતે યત્તેન રાધેતિ કથ્યતે॥ ૪૩॥ (યે તેન)

નાનાવિધૈ રસૈર્ભાવૈર્જગત્સ્થાવરજઙ્ગમમ્  ।
સ્રષ્ટું પ્રાપ્તા મયા ત્વં હિ રાધિકા કાર્યસાધિકા॥ ૪૪॥ (અષ્ટૌ પ્રાપ્તા નિધિત્વં)

મમ દેહસ્થિતૈઃ સર્વૈર્દેવૈર્બ્રહ્મપુરોગમૈઃ ।
આરાધિતા યતસ્તસ્માદ્ રાધેતિ પરિકીર્તિતે  ॥ ૪૫॥ (પરિકીર્ત્યતે)

લક્ષ્મી લક્ષલક્ષિતે ત્વં લક્ષ્યલક્ષણલક્ષણે ।
લલામલલિતે લાસ્ય લીલાલાપિનિ મામવ॥ ૪૬॥
વાસુદેવાર્ચિતે   વિદ્યે વેદવાદબહિર્ગતે ।
વરદે વસનાવીતે વલન્તી બલિનં કુરુ॥ ૪૭॥
શબ્દાતીતે શબ્દરૂપે શાન્તે સર્વાદિરૂપિણિ ।
શાશ્વતી ત્વં શક્તિકલે શ્રય માં શક્તિશાલિનમ્॥ ૪૮॥
સમસ્તસ્ય પ્રિયે સાધ્વિ સીમન્તોપરિ સંસ્થિતે ।
સકલે સકલેશાનિ નિત્યં મે સ્થાઃ સહાયિનિ॥ ૪૯॥ (સત્યં)

ષટ્પદી ષટપદી ચઞ્ચદ્ વનમાલાવિભૂષિતે ।
ષડૄતૂત્સવસમ્પન્ને ષણ્મુખેશે દયસ્વ મામ્॥ ૫૦॥
ષટ્ચક્રૈકનિવાસિ[નિ] ષડ્દર્શનવિદર્શિતે   ।
ષટ્કર્મણાં કર્મષટ્કવિધાત્રી ષડરિપુઞ્જયા॥ ૫૧॥

4 sanskritdocuments.org



રાધાવર્ણમાલાસ્તુતિઃ

હંસરૂપે હેમગર્ભે હંસગામિનિ હારિણિ ।
હંસકારકૃતપ્રાણે કથં હરસિ માં ક્ષણાત્॥ ૫૨॥ (ઓઙ્કાર)

ક્ષમારૂપે ક્ષમાશીલે ક્ષીણમધ્યે ક્ષણાન્વિતે ।
અક્ષમાલાધરે દેવિ સિદ્ધવિદ્યે નમોઽસ્તુ તે॥ ૫૩॥
ઇતિ વર્ણમાલા ।
એવં સ્તુતા મયા દેવી કૃષ્ણેન પરમાત્મના ।
પ્રસસાદ રસમયી યોગિનામપિ દુર્લભા॥ ૫૪॥
રાધાં નિરીક્ષ્ય સપ્રેમદૃષ્ટ્યા સપદિ મામથ । (સત્પ્રેમ)
સમાશ્વાસ્યૈકમનસા વદ્ધયાઽભીતિમુદ્રયા॥ ૫૫॥ (સ્યૈવ મનસા)

વામેન પાણિપદ્મેન પદ્મયુક્તેન શોભના ।
આત્માનં દાતુકામાપિ કિઞ્ચિન્નોવાચ લજ્જયા॥ ૫૬॥
તતોઽહં ચ જગત્સ્વામી તસ્યા રૂપેણ મોહિતઃ ।
નિક્ષિપ્ય મુરલીં  ભૂમૌ તામાલિઙ્ગિતુમુત્તમામ્ ॥ ૫૭॥
એતસ્મિન્નેવ સમયે તદ્દેહપ્રતિબિમ્બતઃ ।
ચતુર્ભુજા કાપિ શક્તિસ્તિષ્ઠતિષ્ઠેતિ ચાબ્રવીત્॥ ૫૮॥
ઇમામેકાકિનીં  પ્રાપ્ય બલાત્ત્વં રન્તુમિચ્છસિ । (બાલા ત્વં વર્ણમિચ્છસિ)
સાપિ પાશાઙ્કુશધરા વરાભયકરાઽપરા॥ ૫૯॥ (યા સાઙ્કુશધરા)

રક્તવર્ણા ત્રિનેત્રા ચ રક્તામ્બરસમુજ્જ્વલા ।
રક્તાભરણમાલાઢ્યા સમુત્તુઙ્ગસ્તનદ્વયા ॥ ૬૦॥
રત્નનૂપુરસમ્પદ્ભ્યાં પદ્ભ્યાં સમ્પાદ્ય વેદિકામ્ । (લસન્નૂપુર)
નાનારત્નમયીં  દિવ્યાં જ્વલજ્જ્વલનસન્નિભામ્॥ ૬૧॥
જપન્તીં  મોહનં મન્ત્રં ક્રીઙ્કારં ભુક્તિમુક્તિદમ્ । (હુઙ્કારં / ઝઙ્કારં)
આકર્ષયન્તી નિતરામઙ્કુશેન મનો મમ॥ ૬૨॥
બન્ધયન્તી પ્રેમદામ્ના હસન્તી વામપાણિના । (બદ્ધયન્તી, રામ)
મા ભયં કુરુ સર્વેશ પ્રાપ્સ્યસીમાં વરાઙ્ગનામ્ ॥ ૬૩॥
વન્દિતાં સકલૈર્દેવૈઃ સર્વશક્તિશિખામણિમ્ ।
વરં દાસ્યામિ તે કૃષ્ણ પ્રસન્નવદનો ભવ॥ ૬૪॥

પ્રકૃતિસ્ત્વં  પુમાંશ્ચ ત્વં ત્વમહં ત્વમિયં વિભો । (પુમાંસ્ત્વં વૈ ત્વં, ત્વમિમં)
આત્મારામોઽસ્મિ ભગવાન્ વિમોહોઽયં કુતસ્ત્વયિ॥ ૬૫॥
ઇત્યેવં ચ પ્રજલ્પન્તી કલ્પયન્તી સુકલ્પનામ્ ।
અ[આ]વિરાસ મહાદેવી સર્વશક્તિશિરોમણિઃ॥ ૬૬॥
અહં (શ્રીકૃષ્ણ ) ઉવાચ
કા ત્વં કઞ્જપલાશાક્ષિ કુતો જાતાઽસિ સુન્દરિ ।
કિમર્થમિહ વાઽઽયાતા કથ્યતાં મા વિલમ્બ્યતામ્॥ ૬૭॥
ભુવનેશ્વરી ઉવાચ
અહમસ્યા મહાદેવ્યા દ્વિતીયા મૂર્તિરુત્તમા   ।
મહામાયાઽસ્મિ દેવેશ જગન્મોહનરૂપિણી॥ ૬૮॥
તવ વક્ત્રોદિતાં શ્રુત્વા સ્તુતિં  શ્રુતિરસાયનીમ્ । (વક્રોદિતાં)
ઇહાઽઽયાતાસ્મિ વરદ વરં દાતું સમુદ્યતા ।
કિમિચ્છસિ જગત્સ્વામિંસ્તુભ્યં   દાસ્યામિ તદ્વિભો॥ ૬૯॥ (જગત્સ્વામિન્ સ્તુત્યં દા, યદ્વિભો)

અહં (શ્રીકૃષ્ણ ) ઉવાચ
પ્રસન્ના યદિ મે દેવી વરમેકં પ્રયચ્છતુ ।
અસૌ ભવતુ સુપ્રીતા ગૌરાઙ્ગી  વિશ્વમોહિની॥ ૭૦॥
તવ પ્રસાદાદ્ યદ્યેષા વશ્યા મમ ભવત્યુત ।
મમાપિ પૂજ્યા ભવતી ભવિતા ભુવનેશ્વરી॥ ૭૧॥
ભુવનેશ્વરી ઉવાચ
કૃષ્ણ કૃષ્ણ મહાયોગિન્ પ્રધાનપુરુષેશ્વર ।
ભાવિતા તવ વશ્યેયં રાધા ત્રૈલોક્યસુન્દરી॥ ૭૨॥
યદા ત્વયા વર્ણમાલાસ્તુતિર્વશકરી કૃતા । (રન્તુમાનાસ્તુતિ)
તદૈવેયં મહાદેવી સ્વયં તવ વશં ગતા॥ ૭૩॥ (યદૈવેયં)

સન્નિરીક્ષ્ય ભવદ્રૂપં ત્રૈલોક્યાતિમનોહરમ્ ।
આકર્ણ્ય વંશીનિનદં કા સ્ત્રી ન સ્યાદ્વિમોહિતા॥ ૭૪॥
ત્વયા પ્રોક્તમિદં સ્તોત્રં રાધામોહનમોહનમ્ ।
યઃ પઠેત્તસ્ય તુષ્ટાઽસૌ પ્રદાસ્યતિ મનોગતમ્॥ ૭૫॥

વયં તદ્વશગા નિત્યં વિશ્વં ચ સચરાચરમ્ ।
તસ્ય દર્શનમાત્રેણ વાદિનો નિષ્પ્રભાઃ સદા॥ ૭૬॥
ધ્યાત્વા દેવીં  જગદ્યોનિમાદિભૂતાં સનાતનીમ્ । (ત્વાં દેવીં )
રાધાં ત્રૈલોક્યવિજયાં જયાં સર્વસુખપ્રદામ્॥ ૭૭॥ (પથાં)

જપન્નષ્ટાક્ષરં મન્ત્રં પઠન્ સ્તોત્રં સમાહિતઃ । (પઠેત્)
પ્રણમેત્ પરયા ભક્ત્યા કરસ્થાસ્તસ્ય સિદ્ધયઃ॥ ૭૮॥ (પ્રણમેતત્ પરયા)

ધર્માર્થકામમોક્ષાદ્યા અણિમાલઘિમાદયઃ ।
અથ તસ્યા મહામન્ત્રં કથયામિ શ‍ૃણુષ્વ તમ્॥ ૭૯॥ (તસ્યામહં મન્ત્રં)

ક્લીબં ચ વહ્નિસંયુક્તમનન્તં તદનન્તરમ્ । (ઙકારં વહ્નિ)
નાદબિન્દુકલાયુક્તં રાધિકાયૈ તતઃ પરમ્॥ ૮૦॥ (રાધિકાર્ણ તતઃ)

હૃદયાન્તો મહાદેવ્યા મનુરષ્ટાક્ષરઃ પરઃ । (હૃદયાન્તા, મનુરષ્ટાકરઃ)
અસ્ય સ્મરણમાત્રેણ કિન્ન સિધ્યતિ સાધનમ્॥ ૮૧॥
ઇદં સ્તોત્રમસૌ મન્ત્રો યસ્ય વાચિ પ્રવર્તતે ।
ત્રૈલોક્યસુન્દરી રાધા ચિત્તે યસ્ય સદા સ્થિતા॥ ૮૨॥ (સ્થિરઃ)

તસ્ય વાક્સિદ્ધિરતુલા ધનધાન્યાદિસમ્પદઃ ।
ભવિષ્યન્તિ ન સન્દેહો ભુવનેશી વચો યથા॥ ૮૩॥ (વચનો યથા)

॥ શ્રીકૃષ્ણયામલે મહાતન્ત્રે રાધાવશીકારે ભુવનેશ્યુત્પત્તિ-
ર્ભગવન્મુખવિનિર્ગતા વર્ણમાલાસ્તુતિશ્ચતુર્દશોઽયાયઃ॥ ૧૪॥
ઇતિ રાધાવર્ણમાલાસ્તુતિઃ સમાપ્તા ।

